
შესავალი

1536 წელს საფრანგეთის მეფემ, ფრანსუა პირველმა, ოსმალეთის სულთან სულეიმან 

პირველთან (დიდებულთან) ალიანსი შეკრა. ამ ალიანსის დაწესებამ მნიშვნელოვანი 

ტაბუ დაარღვია: ევროპის კათოლიკე მმართველები ოსმალებს მუსლიმ დამპყრობლებად 

მიიჩნევდნენ და მათ დიპლომატიურ ბოიკოტს უცხადებდნენ. ამავე დროს, ეს პირველი 

ნიშანდობლივი დიპლომატიური ნაბიჯი იყო, რომელიც საფრანგეთმა შავი ზღვის 

რეგიონის მიმართ გადადგა. შავი ზღვის რეგიონში საფრანგეთის ჩართულობა ამის შემდეგ 

მხოლოდ იზრდებოდა. ოსმალეთთან ალიანსი ნაპოლეონის ეგვიპტეში ლაშქრობამდე 

გაგრძელდება და ორ საუკუნე ნახევარს გასტანს. საფრანგეთის საგარეო პოლიტიკის 

შავი ზღვის მიმართ ინტერესი დროთა განმავლობაში გაძლიერდება და პიკს მეცხრამეტე 

საუკუნეში, ყირიმის ომის დროს მიაღწევს. ხანგრძლივი ისტორიის მიუხედავად, 

საფრანგეთის შავი ზღვის რეგიონში მოქმედების შესახებ მწირი სამეცნიერო მასალა 

არსებობს. ამ მოხსენებაში ჩვენ შევეცდებით ნაწილობრივ მაინ გამოვასწოროთ ეს 

მდგომარეობა და თვალი გადავავლოთ საფრანგეთის საგარეო პოლიტიკას შავი ზღვის 

რეგიონის მიმართ უკანასკნელი 30 წლის განმავლობაში.  

პირველ ნაწილში, დეტალურად განვიხილავთ საფრანგეთის ორმხრივ ურთიერთობებს 

რეგიონის ქვეყნებთან საბჭოთა კავშირის დაშლის შემდგომ პერიოდში, რის შემდეგაც 

შევეცდებით გავერკვეთ არსებობს თუ არა თანმიმდევრული დიპლომატიური სტრატეგია 

რეგიონის მიმართ.  ბოლო ნაწილში, მოკლედ შევაფასებთ ამ პოლიტიკის მიერ განცდილ 

ცვლილებებს უკრაინის წინააღმდეგ რუსეთის მიერ 2022 წლის 24 თებერვალს დაწყებული 

სრულმასშტაბიანი სამხედრო აგრესიის შემდეგ.  

I საფრანგეთის საგარეო 
პოლიტიკა შავი ზღვის 
რეგიონში 1990 წლის 
შემდეგ

კავკასია

საფრანგეთის საგარეო საქმეთა სამინისტროს კონტინენტური ევროპის დეპარტამენტის 

კავკასიისა და ცენტრალური აზიის ქვეგანყოფილების არსებობის მიუხედავად, 

საფრანგეთის „კავკასიის პოლიტიკა“, როგორც ერთი მთლიანი, არ არსებობს. ეს 

მიდგომა, პირველ რიგში, განპირობებულია სომხეთსა და აზერბაიჯანთან ურთიერთობების 

ერთმანეთისგან განსხვავებული ბუნებით და ასპექტებით. სომხეთის შემთხვევაში 

მნიშვნელოვანი ფაქტორი საფრანგეთში მცხოვრები სომხების მრავალრიცხოვანი 

დიასპორაა, აზერბაიჯანის შემთხვევაში კი ამ ქვეყნის როლი ევროპის ბუნებრივი გაზითა 

და ნავთობით მომარაგებაში. შესაბამისად, ამ ქვეყნებთან საფრანგეთის ურთიერთობას 

ცალ-ცალკე განვიხილავთ, შემდეგ კი უფრო დეტალურად შევეხებით საფრანგეთისა და 

საქართველოს ურთიერთობას. 

I სომხეთი

საფრანგეთისა და სომხეთის ურთიერთობების აღწერისას საფრანგეთის საგარეო 

საქმეთა სამინისტრო აღწერისას ხაზს უსვამს იქ მცხოვრებ სომეხთა „მოზრდილი ზომის“ 

დიასპორის სიმბოლურ მნიშვნელობას ამ ურთიერთობების შენარჩუნებისთვის.1 მართლაც 

საფრანგეთში სომხური მსოფლიოში სიდიდით მეორე დიასპორაა, რომელიც 600000 

წევრ ითვლის. მათი ორი მესამედი საფრანგეთშია დაბადებული.2 ამ გარემოების გამო 

საფრანგეთსა და სომხეთს ახლო ურთიერთობა აკავშირებს: 2010 წელს გამოქვეყნებულ 

საპარლამენტო მოხსენებაში ეს ურთიერთობები აღწერილია როგორც „განსაკუთრებით 

მჭიდრო“.3 2001 წელს საფრანგეთის პარლამენტმა სომეხთა გენოციდი აღიარა და 

ევროპის ქვეყნებს შორის ერთ-ერთი პირველი იყო, რომელმაც ეს გადაწყვეტილება 

მიიღო. თუმცა სომეხთა გენოციდის უარყოფის კრიმინალიზაციის ყველა მცდელობა 

1 Ministère de l’Europe et des Affaires étrangères, ‘Arménie - Relations bilatérales’.

2 Ministère de l’Europe et des Affaires étrangères, ‘Arménie - Relations bilatérales’.

3 Assemblée Nationale, ‘La Situation Dans Le Caucase Du Sud’.

საფრანგეთისა საკონსტიტუციო სასამრთლომ შეაჩერა.   

საფრანგეთსა და სომხეთს შორის არსებული კარგი ურთიერთობა მინიმალურადაა 

ასახული ორ ქვეყანას შორის არსებულ ეკონომიკურ თანამშრომლობაში. ვაჭრობის 

მოცულობა უმნიშვნელოა ორივე მხარისთვის: 2018 წელს საფრანგეთისკენ სომხეთიდან 

იმპორტის მხოლოდ 2.2% მიემართებოდა. 2021 წელს სენატის მიერ მომზადებულ 

მოხსენებაში აღინიშნა, რომ „[ორ ქვეყანას შორის] ეკონომიკური ურთიერთობები 

შესაბამის დონეზე არ იყო“.4 თუმცა აღსანიშნავია, რომ რუსეთის შემდეგ საფრანგეთი 

მეორე ადგილს იკავებს პირდაპირი უცხოური ინვესტიციების მოცულობით, რომელიც 

380 მილიონ ევროს აღწევს.5 ფრანგული ინვესტიციები ძირითადად ეკონომიკის საბანკო, 

კვებისა და კომუნალური მომსახურების სექტორებზეა განაწილებული.     

ორ ქვეყანას შორის ეკონომიკურ ურთიერთობებზე მეტად განვითარებულია კულტურული 

ურთიერთობები. „ფრანგულ-სომხური უნივერსიტეტს“ ყოველწლიურად 1000-ზე მეტი 

სომეხი სტუდენტი ირჩევს.6 2019-2020 წლებში საფრანგეთში 1700 სომეხი სტუდენტი 

სწავლობდა. სომხეთი „ფრანკოფონიის საერთაშორისო ორგანიზაციის“ წევრია, 2018 

წელს ამ ორგანიზაციის სამიტი ერევანში გაიმართა.7 

II აზერბაიჯანი

მთიანი ყარაბაღის კონფლიქტში სომხეთის მიმართ გამოჩენილი სიმპათიების მიუხედავად, 

აზერბაიჯანის დამოუკიდებლობის შემდეგ ორ ქვეყანას შორის ურთიერთობა ორმხრივი 

კეთილგანწყობით გამოირჩეოდა. საფრანგეთი იყო მეორე ქვეყანა თურქეთის შემდეგ, 

რომელმაც აზერბაიჯანის დამოუკიდებლობა აღიარა. კარგად არის განვითარებული 

კულტურული ურთიერთობები: 700 სტუდენტს ითვლის აზრბაიჯანულ-ფრანგული 

უნივერსიტეტი, ამავე რაოდენობის აზერბაიჯანელი სტუდენტი სწავლობს საფრანგეთში. 

გარდა ამისა, საფრანგეთი იყო პირველი ქვეყანა, რომელსაც ოფიციალური ვიზიტით ეწვია 

როგორც ჰეიდარ ალიევი, ისე მისი შვილი და მემკვიდრე ილჰამ ალიევი.8  

ამ ქვეყნებს შორის ურთიერთობის ყველაზე მნიშვნელოვანი ასპექტი (საფრანგეთის 

„მინსკის ჯგუფის“ თანათავმჯდომარეობის გარდა, რომელზეც მოგვიანებით ვისაუბრებთ) 

ნავთობია. აზერბაიჯანი სამხრეთ კავკასიაში საფრანგეთის ყველაზე მსხვილი სავაჭრო 

პარტნიორია, რაც, თითქმის მთლიანად, აზერბაიჯანის ექსპორტის დამსახურებაა. 

საფრანგეთის აზერბაიჯანში ექსპორტი ყოველწლიურად 100-დან 200 მილიონ 

ევრომდე მერყეობს (რაც საქართველოს ანალოგიური მონაცემებია), რასაც ყოველთვის 

აღემატებოდა აზერბაიჯანის საფრანგეთში ექსპორტის მოცულობა - 500-და 1400 

მილიონამდე ევრო. ეს მაჩვენებელი სტაბილურად მცირდებოდა 2014 წლის შემდეგ, 

რეკორდულ მაჩვენებელზე დაეცა 2020 და 2021 წლებში, თუმცა ისევ გაიზარდა 

2022 წლის პირველ სემესტრში, როცა ევროკავშირმა რუსული იმპორტის შეზღუდვა 

4 Senat, ‘Haut-Karabagh : Dix Enseignements d’un Conflit Qui Nous Concerne’.

5 Direction générale du Trésor, ‘Relations Bilatérales - Arménie’.

6 Ibid.

7 Ministère de l’Europe et des Affaires étrangères, ‘Arménie - Relations bilatérales’.

8 Ministère de l’Europe et des Affaires étrangères, ‘Azerbaijan - Relations bilatérales’.

დაიწყო.9 2000 წლის შემდეგ აზერბაიჯანის საფრანგეთში ექსპორტის 95%-ს ნავთობი 

შეადგენდა.10 ფრანგული ინვესტიციების სამი მეოთხედი სწორედ აზერბაიჯანის 

ენერგოსექტორისკენაა მიმართული, რომელშიც საფრანგეთის ორივე ყველაზე 

მსხვილი კომპანიაა წარმოდგენილი, თუმცა მათი აქტივები და ინვესტიციის მოცულობა 

გაცილებით მცირეა „ბრითიშ პეტროლეუმზე“.11 ანალოგიურად, საფრანგეთი არასდროს 

ყოფილა აზერბაიჯანული ნავთობის ყველაზე მსხვილი იმპორტიორი. ამ მაჩვენებლით ის 

მნიშვნელოვნად ჩამოუვარდება სხვა ევროპულ ქვეყნებს, მათ შორის იტალიას.12  

III მთიანი ყარაბაღის კონფლიქტი

საფრანგეთი ამ კონფლიქტში საწყის ეტაპზევე ჩაერთო: 1994 წელს დაპირისპირებულ 

მხარეებს შორის საშუამავლოდ შექმნილი ეუთოს მიერ შექმნილი „მინსკის ჯგუფის“ ერთ-

ერთ თანათავმჯდომარედ სწორედ საფრანგეთი აირჩიეს. 2020 წელს დაწყებულ მეორე 

ომამდე საფრანგეთის მოქმედება შუამავლის ფუნქციის შემოიფარგლებოდა. 2017 წელს 

საგარეო საქმეთა სამინისტროს კონტინენტური ევროპის დეპარტამენტის დირექტორი 

9 Direction générale du Trésor, ‘Relations Bilatérales - Azerbaidjan’.

10 OEC, ‘Azerbaijan (AZE) Exports, Imports, and Trade Partners’.

11 Assemblee nationale, ‘Les Relations Politiques et Économiques Entre La France et l’Azerbaidjan’.

12 OEC, ‘Azerbaijan (AZE) Exports, Imports, and Trade Partners’.

წყარო:  Direction générale du Trésor

პარიზის პოზიციას ორი ელემენტით აღწერდა: პირველი, საფრანგეთს კონფლიქტის 

მოგვარების ერთადერთ გზად „დიალოგი“ მიაჩნდა; მეორე, „მადრიდის პრინციპების“ (2009 

წელს შეერთებული შტატების, რუსეთის და საფრანგეთის მიერ კონფლიქტის მოგვარების 

გაადვილებისთვის ჩამოყალიბებული ექვსი ფუნდამენტური პრინციპი, რომლებიც 

კონფლიქტის მხარეებმა სრულად არ გაიზიარეს)  სრულად დაცვაა. გარდა ამისა, 

საფრანგეთი ინარჩუნებდა „სრულყოფილი სიმეტრიის“ პოლიტიკას ორი ქვეყნისთვის 

შეიარაღების მიწოდების საკითხში.13   

2020 წლის ყარაბაღის მეორე ომის შემდეგ საფრანგეთის ნეიტრალური პოზიცია 

მწვავედ იყო გაკრიტიკებული საფრანგეთის სენატის მიერ ომის შესახებ გამოქვეყნებულ 

მოხსენებაში. განსაკუთრებით კრიტიკული მოხსენება იმდროინდელი საგარეო საქმეთა 

მინისტრის ჟან-ივ ლე დრიანის პოლიტიკის (რომელმაც არ დაგმო აზერბაიჯანის 

მიერ დაწყებული სამხედრო ოპერაცია) და ევროკავშირის უმოქმედობის (ბრიუსელმა 

ვერ გამოიყენა მის ხელთ არსებული ბერკეტები ვითარების განსამუხტად) მიმართ 

იყო.14 გარდა ამისა, რუსეთის შუამდგომლობით ხელმოწერილი ცეცხლის შეწყვეტის 

შეთანხმების გაფორმების შემდეგ, საფრანგეთის პარლამენტის ორივე პალატამ ხმა 

მისცა მთავრობისადმი მოწოდებას, რათა ამ უკანასკნელს ეღიარებინა მთიანი ყარაბაღის 

დამოუკიდებლობა. მთავრობამ პარლამენტის პოზიცია არ გაიზიარა.15  

ომის შემდეგ საფრანგეთის ფოკუსირებული იყო ტყვეთა გაცვლის და კონფლიქტის 

შედეგების შერბილების სხვა საკითხებზე, თუმცა ეს მიდგომა რუსეთის მიერ უკრაინის 

სამხედრო აგრესიამ შეცვალა. 2022 წლის ოქტომბერში პრეზიდენტმა მაკრონმა 

განაცხადა, რომ „რუსეთი „გათიშე და იბატონეს“ პრინციპით კავკასიის დესტაბილიზაციას 

ცდილობდა“ და ომის დროს „აზერბაიჯანის თამაშს თამაშობდა“. მისი თქმით საფრანგეთი 

„არასდროს მიატოვებდა“ სომხებს.16 ინტერვიუს აზერბაიჯანის მიერ მაკრონის წინააღმდეგ 

მიმართული მედია კამპანია მოჰყვა.17 ფრანგული პოლიტიკის საბოლოო ცვლილებაზე 

საუბარი დღეს შესაძლოა ნაადრევი იყოს, თუმცა ერევანში რუსეთის მიმართ არსებული 

იმედგაცრუების ფონზე, როგორც ჩანს, საფრანგეთმა სომხეთთან დაახლოების და 

კონფლიქტის მედიაციაში უფრო აქტიური ჩართვის გადაწყვეტილება მიიღო. 

ჯერჯერობით უცნობია, თუ როგორ შეიცვლება საფრანგეთის მიდგომა 2023 წლის 

სექტემბერში ბაქოსა და ყარაბაღელ სეპარატისტთა წარმომადგენლებს შორის დადებული 

ხელშეკრულების შემდეგ, რომლის თანახმად თვითგამოცხადებულმა რესპუბლიკამ 

შეწყვიტა წინააღმდეგობა და განიარაღდა. 2023 წლის 28 სექტემბერს გამოქვეყნებული 

დეკრეტის თანახმად არაღიარებულმა რესპუბლიკამ თვითლიკვიდაცია გამოაცხადა და 

არსებობას 2024 წლის 1 იანვრიდან შეწყვეტს.  

13 Assemblee nationale, ‘Les Relations Politiques et Économiques Entre La France et l’Azerbaidjan’

14 Senat, ‘Haut-Karabagh : Dix Enseignements d’un Conflit Qui Nous Concerne’.

15 Guez, ‘L’Assemblée nationale vote en faveur de la reconnaissance du Haut-Karabagh’.

16 France 24, ‘Moscou et Bakou s’en prennent aux déclarations de Macron sur le Haut-Karabakh’.

17 Natiqqizi, ‘Azerbaijan Public TV Enlists Singing Children to Insult Macron’.

IV საქართველო

საფრანგეთსა და საქართველოს შორის ურთიერთობა საბჭოთა კავშირის დაშლის შემდეგ 

სწრაფი ტემპით არ განვითარებულა. 1993 წლამდე საქართველოს საფრანგეთის რუსეთში 

წარგზავნილი დიპლომატიური მისია ფარავდა, თბილისში საელჩოს გახსნის შემდეგაც, 

მისი მინიმალური ზომის გათვალისწინებით, დიპლომატიური სამუშაოს დიდ ნაწილს 

კვლავაც მოსკოვის საელჩო ითავსებდა. ეს მიდგომა 1998 წლის შემდეგ იცვლება, 

როცა საქართველოს გლობალურ ასპარეზზე გააქტიურებასთან და საერთაშორისო 

მნიშვნელობის მქონე პროექტებში ჩართვასთან ერთად თბილისში გამოცდილი ფრანგი 

დიპლომატები და მაღალი თანამდებობის პირები ჩამოდიან.

დასავლეთის სხვა ქვეყნების მსგავსად, საფრანგეთთან ურთიერთობამ ახალი სტიმული 

„ვარდების რევოლუციის და პრეზიდენტად მიხეილ სააკაშვილის არჩევის შემდეგ, 2003-

2004 წლებში მიიღო. ამ დროს მნიშვნელოვნად გაიზარდა დასავლეთის დიპლომატიური 

და ეკონომიკური ინტერესი საქართველოს მიმართ. გამონაკლისი არც საფრანგეთი 

იყო. საქართველო დემოკრატიზაციის წარმატებული მაგალითი იყო, რაც დასავლეთის 

ინტერესს აღვივებდა. როგორც მეორე გრაფიკზე ვხედავთ საქართველოს იმპორტი და 

ექსპორტი საფრანგეთის მიმართულებით 2003 წლის შემდეგ სტაბილურად იზრდებოდა 

2008 წლის ომამდე. გარდა ამისა, 2004 წელს საფრანგეთის ელჩი საქართველოში, 

სალომე ზურაბიშვილი, საქართველოს საგარეო საქმეთა მინისტრი გახდება, თუმცა ამ 

მოვლენას გრძელვადიანი გავლენა ორ ქვეყანას შორის ურთიერთობაზე არ მოუხდენია.   

2008 წლის ომის საფრანგეთსა და საქართველოს შორის ურთიერთობის გარდამტეხი 

მომენტი იყო. ევროპული ქვეყნებისთვის რუსეთის თავდასხმა იმ გარემოს შეხსენება 

იყო, რომელშიც საქართველო მდებარეობდა, რაც შესაბამისად აისახა საფრანგეთის 

ინტერესზე ქვეყნის მიმართ. ომის დაწყებამდე რამდენიმე თვით ადრე, 2008 წლის 

აპრილში ბუქარესტში გამართულ ნატო-ს სამიტზე, საფრანგეთმა გერმანიასთან ერთად 

ყველაფერი იღონა ვაშინგტონის ინიციატივის შესაჩერებლად, რომელიც საქართველოსა 

და უკრაინისთვის MAP-ის მინიჭებას ითვალისწინებდა.18 პარიზმა ეს ომი მათი პოზიციის 

დადასტურებად მიიჩნია და საქართველოს ნატოში გაწევრიანების მიმართ წინააღმდეგობა 

გააძლიერა.19 2008 წლის მეორე ნახევარში ევროკავშირის საბჭოს მონაცვლეობითი 

პრეზიდენტობა საფრანგეთს ერგო და სწორედ როგორც ევროკავშირის წარმომადგენელი 

ჩამოვიდა თბილისში ნიკოლა სარკოზი 2008 წლის აგვისტოში. საფრანგეთის შუამდგომლობამ 

შესაძლოა საქართველოს ყველაზე უარესი შედეგი აარიდა თავიდან, თუმცა ისიც გამოაჩინა, რომ 

დასავლეთი არ იყო მზად თბილისის აქტიური მხარდაჭერისთვის აგრესიული რუსეთის წინაშე, 

რითაც ბუქარესტის სამიტის შედეგიც დაადასტურა.    

2008 წლის ომის შემდეგ საფრანგეთის საქართველოსთან ურთიერთობა აღარასდროს 

დაბრუნებია იმ დონეს, რომელსაც ვარდების რევოლუციიდან 2008 წლის აგვისტოს 

ომამდე პერიოდში მიაღწია. 2010 წელს საფრანგეთის პარლამენტის ქვედა პალატაში 

მომზადებულ მოხსენებაში ხაზი ჰქონდა გასმული აუცილებლობას „საფრანგეთს 

დაედასტურებინა პრინციპული წინააღმდეგობა უკრაინისა და საქართველოს ნატოში 

გაწევრიანებასთან მიმართებაში“. იქვე იყო აღნიშნული, რომ „კავკასიაში მიმდინარე 

კონფლიქტების გრძელვადიანი გადაწყვეტა შეუძლებელია რუსეთთან კონსულტაციის 

გარეშე“.20 ეს მიდგომა განსაკუთრებით თვალშისაცემი 2012 წელს „ქართული ოცნების“ 

ხელისუფლებაში მოსვლის შემდეგ გახდება და ძალაში დარჩება რუსეთის მიერ უკრაინის 

სრულმასშტაბიანი აგრესიის დაწყებამდე 2022 წლის თებერვალში. 

რუმინეთი და ბულგარეთი

საფრანგეთის ევროპის სამხრეთ-აღმოსავლეთ ნაწილში მდებარე ამ ქვეყნებთან 

ურთიერთობას დიდწილად ამ რეგიონში ფრანგული კულტურული გავლენა განსაზღვრავს. 

ეს განსაკუთრებით თვალსაჩინო რუმინეთის შემთხვევაშია. მეცხრამეტე საუკუნის 

ეროვნული მოძრაობის რუმინელი რეფორმისტების უმრავლესობა ფრანგული ენისა 

და კულტურის მატარებლები იყვნენ. მათი ძირითადი მისწრაფება ქვეყნის “ლათინურ“ 

ფესვებთან დაბრუნება და სლავი მეზობლებისგან განსხვავებული ეროვნული კულტურის 

ჩამოყალიბება იყო. ფრანგული ენის ცოდნა კვლავაც ფართოდაა გავრცელებული: 

ბუქარესტში მდებარე საფრანგეთის საელჩოს მონაცემებით ფრანგულს მოსახლეობის 

15% ანუ 3 მილიონი რუმინელი ფლობს.21 ნაკლებად ძლიერი იყო საფრანგეთის გავლენა 

ბულგარეთში, თუმცა ორ ქვეყანას შორის კულტურული ურთიერთობები დინამიურად 

18 Cadier, ‘Continuity and Change in France’s Policies towards Russia’.

19 Assemblée Nationale, ‘La Situation Dans Le Caucase Du Sud’.

20 Assemblée Nationale, ‘La Situation Dans Le Caucase Du Sud’, 67, 69

21 Ambassade de France en Roumanie, ‘La francophonie en Roumanie’. 

ვითარდება მეცხრამეტე საუკუნის შუა წლებიდან.22     

ამ ვითარების გათვალისწინებით საფრანგეთი უჭერდა მხარს ამ ქვეყნების გაწევრიანებას 

ევროკავშირში და აქტიურად იყო ჩართული საჯარო ადმინისტრაციის გაუმჯობესების 

რეფორმებში, რომლებიც წინ უსწრებდა გაწევრიანების პროცედურების დასრულებას.23 

2007 წელს ევროკავშირში გაწევრიანებას 2008 წელს სტრატეგიული პარტნიორობის 

ხელშეკრულებების ხელმოწერა მოჰყვა. მიუხედავად ორივე ქვეყანასთან დაჩქარებული 

დაახლოებისა, რუმინეთისა და საფრანგეთის ურთიერთობები კვლავაც ინარჩუნებს 

განსაკუთრებულ ხასიათს.  

ბულგარეთისგან განსხვავებით საფრანგეთსა და რუმინეთს შორის ეკონომიკური 

ურთიერთობები სტაბილურად ვითარდებოდა. დღეს საფრანგეთი რუმინეთიდან 

იმპორტიორებს შორის სიდიდით მესამეა, ხოლო ექსპორტიორებს შორის მეექვსე. 

გარდა ამისა, რუმინეთში პირდაპირი უცხოური ინვესტიციების 8.6 მილიარდი ევროს 

მოცულობით საფრანგეთი მესამე ქვეყანაა.24 პარიზსა და ბუქარესტს მჭიდრო ურთიერთობა 

აქვთ თავდაცვის სფეროშიც, რამაც განსაკუთრებული მნიშვნელობა რუსეთის უკრაინაზე 

თავდასხმის შემდეგ შეიძინა. 2022 წლის ნოემბრის დასაწყისში საფრანგეთის თავდაცვის 

მინისტრმა რუმინეთის ცენტრალურ ნაწილში განლაგებული ახალი სამხედრო ბაზა გახსნა, 

რომელსაც „ევროპის აღმოსავლეთ ფლანგზე საფრანგეთის უმთავრესი ბაზა“ უწოდა.25 

საბერძნეთი და თურქეთი

21-ე საუკუნის დასაწყისიდან საფრანგეთისა და თურქეთის ურთიერთობა სტაბილური 

გაუარესება ახასიათებდა. ამ ტენდენციის მიზეზი სამი ფაქტორის ერთობლიობაა: 

პირველი, საფრანგეთის მიერ სომხების გენოციდის აღიარებაა, მეორე, პარიზის პოზიციაა 

თურქეთის ევროკავშირში გაწევრიანებაზე და მესამე, საფრანგეთის ახლო პარტნიორული 

ურთიერთობაა საბერძნეთთან, რომელსაც ამ მიზეზის გამო ასევე შევეხებით საბერძნეთის 

შავ ზღვასთან კავშირის არარსებობის მიუხედავად. 

როგორც ზემოთ აღვნიშნეთ, საფრანგეთმა სომხეთის გენოციდი 2001 წელს აღიარა, რამაც 

„ორ ქვეყანას შორის ურთიერთობის გაუარესება დააჩქარა“.26 ამას დაემატა საფრანგეთის 

ვეტო თურქეთის ევროკავშირში გაწევრიანების საკითხზე, რომელიც მომდევნო ოცი 

წლის განმალობაში ანკარასა და პარიზს შორის ურთიერთობის მთავარ შემაფერხებლად 

იქცევა. ეს საკითხი საფრანგეთის საჯარო დებატებში თავდაპირველად რადიკალი 

მემარჯვენეების მიერ იყო წამოჭრილი და მას ევროკავშირის საწინააღმდეგო კამპანიაში 

იყენებდნენ. შემდგომში, მემარჯვენე ამომრჩეველთა კონსოლიდაციის მიზნით, თურქეთის 

საკითხი ნიკოლა სარკოზის მემარჯვენე-ცენტრისტულმა „რესპუბლიკელებმა“ აიტაცეს. 

22 Ambassade de France en Bulgarie, ‘Histoire des relations franco-bulgares’. 

23 Assemblée Nationale, ‘Rapport Sur Le Projet de Loi Autorisant La Ratification Du Traité Relatif à l’adhésion de La 
République de Bulgarie et de La Roumanie à l’Union Européenne’.

24 Direction générale du Trésor, ‘Relations Économiques Bilatérales Avec La Roumanie’.

25 Vincent, ‘A Cincu, en Roumanie, l’armée française finalise sa principale base sur le flanc est de l’Europe, où 750 soldats 
sont déployés’.

26 Billion, ‘France - Turquie : Entre Tensions et Normalisations…. De La Difficulté de Parvenir à Une Relation Apaisée ’.

პოლიტიკური მნიშვნელობის გასაგებად უნდა ითქვას, რომ თურქეთის ევროკავშირში 

გაწევრიანების თაობაზე გამართულმა დებატებმა კონსტიტუციის გადახედვაც კი გამოიწვია: 

შესწორების მიხედვით ამ საკითხის გადაწყვეტა მხოლოდ საყოველთაო რეფერენდუმის 

ფორმით უნდა მომხდარიყო. მემარჯვენეები ამ საკითხს მემარცხენეთა კრიტიკისთვის 

დიდი ხნის განმავლობაში იყენებდნენ, რამაც თურქეთის პერპსექტივები პრაქტიკულად 

ნულამდე დაიყვანა. უკიდურესი პოლიტიზაციის ფონზე ვეტოს ამ საკითხზე ვეტოს მოხსნა 

ვერც სარკოზის მემკვიდრემ, სოციალისტმა ფრანსუა ჰოლანდმა მოახერხა.27 ამ ეპიზოდმა, 

რომელსაც საფუძვლად შიდა პოლიტიკის დღის წესრიგი ედო, წერტილი დაუსვა 

საუკუნეების განმავლობაში საფრანგეთსა და თურქეთს შორის არსებული ურთიერთობის 

დადებით დინამიკას. 2012 წელს, საფრანგეთის პარლამენტის მიერ სომხების გენოციდის 

უარყოფის კრიმინალიზაციის შემდეგ (გადაწყვეტილებას საკონსტიტუციო სასამართლო 

გააუქმებს), თურქეთმა საფრანგეთთან სამხედრო და პოლიტიკური თანამშრომლობა 

გაწყვიტა.28 

ორმხრივი ურთიერთობების გაუარესება გაგრძელდა ემანუელ მაკრონის საპრეზიდენტო 

ვადის დაწყების შემდეგ. პროცესი 2016 წელს: „სირიისა და ლიბიის კონფლიქტების 

კონტექსტში ორი ქვეყნის ინტერესების დაპირისპირება ყველაზე აშკარად გამოიკვეთა“.29 

საფრანგეთმა გაზარდა საბერძნეთისა და კვიპროსის მხარდაჭერა ექსკლუზიური 

ეკონომიკური ზონების საკითხებში (თურქეთთან სადავო ამ ტერიტორიებზე ნავთობისა და 

ბუნებრივი აირის მარაგებია) და ამ მხარდაჭერის გამოხატვისთვის სამხედრო ხომალდებიც 

კი გააგზავნა ხმელთაშუა ზღვის აღმოსავლეთ ნაწილში.30 ადგილი ჰქონდა რამდენიმე 

ინციდენტს თურქეთისა და საფრანგეთის საზღვაო ძალებს შორის, რამაც კიდევ უფრო 

გაზარდა არსებული დაძაბულობა.31 2021 წელს საბერძნეთმა და საფრანგეთმა ხელი 

მოაწერეს ორმხრივ თავდაცვით ხელშეკრულებას, რომლის თანახმად საფრთხის 

შემთხვევაში ურთიერთდახმარების გარდა, საბერძნეთს შესაძლებლობა ეძლეოდა 

შეეძინა ფრანგული ფრეგატები და სამხედრო საჰაერო ხომალდები. საბერძნეთმა 

ამ შესაძლებლობით მალევე ისარგებლა და 24 „რაფალის“ ტიპის საბრძოლო 

თვითმფრინავი შეიძინა. ორი ქვეყნის დაახლოებას საფუძვლად თურქეთის მხრიდან 

მომალი საფრთხის თაობაზე არსებული კონსენსუსი ედებოდა საფუძვლად.32   

რუსეთი და უკრაინა

რუსეთი შავი ზღვის ყველა დიდი ქვეყანაა, რაც საფრანგეთის საგარეო პოლიტიკაში 

შესაბამისი მიდგომით აისახება. ყველა მოხსენებაში, რომლებიც საფრანგეთის ქვედა 

ან ზედა პალატის მიერ არის მომზადებული, ხაზგასმულია რუსეთის რეგიონალური 

27 Ibid.

28 Sénat, ‘La Turquie : Une Relation Complexe Mais Incontournable’.

29 Marghelis, ‘The French Military’s Perception of the Turkish Military and Turkey’s Expansion in the Eastern 
Mediterranean’.

30 ‘France Sends Jets and Ships to Tense East Mediterranean’.

31 Marghelis, ‘The French Military’s Perception of the Turkish Military and Turkey’s Expansion in the Eastern 
Mediterranean’.

32 Schmid and Domingues dos Santos, ‘Le partenariat franco-hellénique’.

ინტერესების გათვალისწინების აუცილებლობა. უკრაინასთან ურთიერთობას საფრანგეთი 

დიდი ხნის განმავლობაში მოსკოვთან ურთიერთობის მიხედვით ცვლიდა. როგორც 

დავიდ კადიე წერს, „შესაძლოა ყველა სხვა ევროპულ ქვეყანაზე მეტად სწორედ 

საფრანგეთს ახასიათებს რუსეთთან „განსაკუთრებული“ ურთიერთობების ქონა“.33 

მეორე მსოფლიო ომის შემდეგ ასეთი მიდგომა ასახავდა საფრანგეთის გამოხატულ 

სურვილს მაქსიმალურად გამოსულიყო შეერთებული შტატების გავლენისგან და მეტად 

დამოუკიდებელი საგარეო პოლიტიკა ეწარმოებინა, რაც მას მკვეთრად განასხვავებდა 

დიდი ბრიტანეთისა და გერმანიისგან.    

ამის გამო, რუსეთთან ურთიერთობას საფრანგეთი აფასებდა, როგორც შესაძლებლობას, 

გამოეყენებინა მოსკოვი როგორც საპირწონე ამერიკის გავლენისა ევროპაში. 1990-

იანი წლების განმავლობაში ეკონომიკურ კრიზისში ჩაძირულ მოსკოვს ევროპისთვის არ 

ეცალა, მისი გავლენა ნულოვან ნიშნულს უახლოვდებოდა. ამ ვითარებაში საფრანგეთს 

წინააღმდეგობა არ გაუწევია ნატოს გაფართოებისთვის და ხელიც კი შეუწყო „ვარშავის 

პაქტის“ ყოფილი ქვეყნების ნატოში და ევროკავშირში გაწევრიანებას. პარიზის მერყეობა 

ამ შემთხვევაში შიდა პოლიტიკის დღის წესრიგით და წევრების რაოდენობის გაზრდით 

ევროკავშირის შიგნით საკუთარი გავლენის შესუსტების შიშით იყო გამოწვეული.   

21-ე საუკუნის პირველი ათწლეული განმავლობაში საფრანგეთმა მნიშვნელოვნად 

გააღრმავა ეკონომიკური ურთიერთობები რუსეთთან, განსაკუთრებით როგორც უცხოურმა 

ინვესტორმა. გერმანიისგან განსხვავებით საფრანგეთს არ სჭირდებოდა რუსეთიდან 

ენერგომომარაგება, თუმცა „ტოტალი“ მნიშვნელოვანი მოთამაშე გახდა ბუნებრივი აირის 

რუსულ ბაზარზე.34 

2011 წლისთვის საფრანგეთი რუსეთში განთავსებული უცხოური ინვესტიციების სიდიდით 

მესამე წყარო იყო (ოფშორული ტერიტორიების გამოკლებით)35 და ამ პოზიციას უკრაინის 

წინააღმდეგ დაწყებული სამხედრო კამპანიის დასაწყისამდე ინარჩუნებდა. ფრანგული 

კომპანიები ამ დროს 160000 ადამიანს ასაქმებდნენ და ამ მონაცემით ყველაზე მსხვილი 

დამსაქმებლები იყვნენ უცხოელთა შორის.36 გარდა ამისა, რუსეთის პარტნიორად ქცევის 

დასრულების მიზნით, მაშინდელმა პრეზიდენტმა სარკოზიმ 2011 წელს მოსკოვისთვის 

„მისტრალის“ ტიპის სამხედრო ხომალდების მიყიდვის პროექტს ჩაუყარა საფუძველი.   

2008 წელს, ნატოს ბუქარესტის სამიტზე, საფრანგეთი შეუერთდა გერმანიას 

საქართველოსა და უკრაინისთვის MAP-ზე უარის თქმის ინიციატივაში. ამ ნაბიჯს 

ზემოთჩამოთვლილი მიზეზები ედო საფუძვლად: დადებითი გადაწყვეტილება აღქმული 

იყო როგორც ბუშის ადმინისტრაციის დღის წესრიგის შესრულება, რომელიც შეერთებული 

შტატების გავლენის გაძლიერებას და ევროპელების დასუსტებას ითვალისწინებდა. 

პარიზი და ბერლინი შიშობდნენ, რომ 2003 წელს ერაყზე თავდასხმაში მონაწილეობაზე 

უარის შემდეგ ვაშინგტონის გავლენის ზრდა კონტინენტზე მიზანშეწონილი არ იყო. 

ამ ლოგიკას დაემორჩილება პარიზის რეაქცია ყირიმის ანექსიაზეც: პრიორიტეტი 

კონფლიქტის ევროპელების ხელით მოგვარება უნდა ყოფილიყო, რათა არ დაშვებულიყო 

33 Cadier, ‘Continuity and Change in France’s Policies towards Russia’.

34 Gustafson, ‘The LNG Tanker with the Big White Moustache’.

35 Assemblée Nationale, ‘Rapport Sur La Politique Française et Européenne Vis-à-Vis de La Russie’.

36 Ministère de l’Europe et des Affaires étrangères, ‘Relations bilatérales - Russie’.

შეერთებული შტატების ჩარევა. ამ მიზნით შეიქმნა „მინსკის ჯგუფი“, რომელშიც 

საფრანგეთი გერმანია, უკრაინა და რუსეთი შევიდნენ. საწყის ეტაპზე პარიზი რუსეთზე 

ეკონომიკური სანქციების დაწესებას მხარს არ უჭერდა, თუმცა მალევე შეიცვალა 

პოზიცია და „მისტრალის“ ხელშეკრულებაც გააუქმა. შეერთებული შტატების, დიდი 

ბრიტანეთისა და პოლონეთის ზეწოლამ შედეგს მიაღწია. 2015 წლის შემდეგ ფრანგული 

დიპლომატია რუსეთთან საერთო ენის გამონახვის მცდელობებით იყო დაკავებული, 

რათა არ მომხდარიყო დასავლეთსა და რუსეთს შორის დაპირისპირება „პერმამენტულ 

და სტრუქტურულ კონფლიქტად“ არ გადაქცეულიყო.37 2015 წელს გამოქვეყნებულ 

მოხსენებაში საფრანგეთის სენატი რუსეთთან მოლაპარაკებების ჩიხში შესვლის თავიდან 

ასაცილებლად დიალოგის „განახლებისა და გაღრმავების“ რეკომენდაციას გასცემდა.38     

ეს პოლიტიკა ემანუელ მაკრონის მიერ იყო გაგრძელებული. 2017 წელს საპრეზიდენტო 

ფუნქციების შესრულების დაწყებიდან ორი კვირის შემდეგ მან პრეზიდენტი პუტინი 

ოფიციალური ვიზიტით მიიწვია და მას ვერსალის სასახლეში უმასპინძლა. დასავლელ 

ლიდერებს შორის არავის უსაუბრია მასზე ხშირად პუტინთან უკრაინის სამხედრო 

აგრესიის დაწყების წინა პერიოდში. საფრანგეთის რუსეთის პოლიტიკა მხოლოდ 2022 

წლის თებერვლის შემდეგ შეიცვალა და ამ საკითხს ჩვენი ტექსტის ბოლო ნაწილში 

მივუბრუნდებით.  

 

II არსებობს თუ არა 
საფრანგეთის 
თანმიმდევრული 
პოლიტიკა შავი ზღვის 
რეგიონში

შავი ზღვის ქვეყნების მიმართ საფრანგეთის პოლიტიკის განხილვის შემდეგ შევაფასოთ 

თუ რამდენად რეალისტურია „შავი ზღვის პოლიტიკაზე“ საუბარი, როგორც თანმიმდევრულ 

და გამართულ მიდგომაზე. 

საფრანგეთის საგარეო პოლიტიკაში არ გამოჩენილა ოფიციალური გზამკვლევი ან 

სტრატეგია, რომელიც შავი ზღვის ქვეყნებთან ურთიერთობას განსაზღვრავდა. 2007 

წელს, ევროკავშირში რუმინეთისა და ბულგარეთის გაწევრიანების შემდეგ, ბრიუსელმა  

საფუძველი ჩაუყარა „შავი ზღვის სინერგიის“ ინიციატივას, რომლის უმთავრესი ამოცანა 

37 Cadier, ‘Continuity and Change in France’s Policies towards Russia’.

38 Sénat, ‘Les Relations Avec La Russie : Comment Sortir de l’impasse ?’

შავი ზღვის რეგიონსა და ევროკავშირს შორის ურთიერთობების განვითარება“ იყო. 

მოიაზრებოდა უფრო აქტიური ჩართულობა „გაყინულ კონფლიქტებში“ და რეგიონის 

მდგრადი განვითარების ხელშეწყობა. ამავე დროს, ევროპული კომისიის პრესრელიზში 

ხაზგასმით იყო აღნიშნული, რომ ამ ინიციატივის მიზანი შავი ზღვის ახალი სტრატეგიის 

შექმნა არ იყო, რადგან ევროკავშირის რეგიონული პოლიტიკა უკვე ჩამოყალიბებული 

იყო თურქეთთან გაწევრიანებაზე დაწყებული მოლაპარაკებების და რუსეთთან 

პარტნიორობის ფარგლებში.39

ეს განცხადება უხდება საფრანგეთის შავი ზღვის პოლიტიკასაც. ეს არა ერთი მთლიანი, 

არამედ საფრანგეთის საგარეო პოლიტიკის პრიორიტეტებს შორის გადაკვეთაზე 

მოხვედრილი სივრცეა. ევროკავშირი, რუსეთი და ახლო აღმოსავლეთი – ეს ის 

მიმართულებებია, რომელთა მიმართაც პარიზს ხანგრძლივი და გაცილებით უკეთესად 

ჩამოყალიბებული მიზნები გააჩნია. გარდა ამისა, ამ რეგიონებს პარიზი ხედვას 

როგორც ჩამოყალიბებულ ერთეულებს, როცა შავი ზღვის, როგორც განცალკევებული 

რეგიონის ხსენებას პირველად საფრანგეთის თავდაცვის სამინისტროს მიერ 2020 წელს 

გამოქვეყნებულ დოკუმენტში ვხვდებით. მომდევნო თავში შევაფასებთ თუ რა გავლენას 

ახდენენ ეს სხვა მიზნები საფრანგეთის მოქმედებაზე შავი ზღვაში.

III შავი ზღვის პოლიტიკის 
ძირითადი განმსაზღვრელი 
ფაქტორები
თუ საფრანგეთის შავი ზღვაში მოქმედებას არ განსაზღვრავს ამ რეგიონისთვის 

სპეციფიური სტრატეგია, რა აყალიბებს ურთიერთობებს იმ ქვეყნებთან, რომლებიც ამ 

მოხსენებაში განვიხილეთ? როგორც წინა თავებში ვიხილეთ, საფრანგეთის ამ ქვეყნების 

მიმართ დამოკიდებულებაზე გავლენას უფრო ზოგადი პოლიტიკური მიზნები ახდენდა. 

ამ ნაწილში შევეცდებით ეს მიზნები უფრო დეტალურად აღვწეროთ და გავარკვიოთ, თუ 

რომელი ფაქტორების გათვალისწინებაა საჭირო საფრანგეთის შავი ზღვის პოლიტიკის 

გასაგებად.  

მიზნები

საფრანგეთის შავი ზღვის ქვეყნებთან ორმხრივი ურთიერთობების ანალიზის შემდეგ 

შეგვიძლია ვისაუბროთ სულ ცოტა სამ მიზანზე, რომელსაც ფრანგული პოლიტიკა ისახავს 

რეგიონში.  

39 Communication from the Commission to the Council and the European Parliament: Black Sea synergy - A new 
regional cooperation initiative.

ერთ-ერთი უმთავრესი საბჭოთა კავშირის დაშლის შემდეგ გაღვივებული კონფლიქტების 

მშვიდობიანი მოგვარებაა ან მათი „გაყინულ“ ფაზაში სტაბილიზაციაა. ასეთ მიდგომას 

თვალს ვადენებთ მთიანი ყარაბაღის კონფლიქტის მიმართებაში: სომხეთთან არსებული 

ახლო კულტურული ურთიერთობების მიუხედავად, 2022 წლამდე საფრანგეთს, როგორც 

მინსკის ჯგუფის ერთ-ერთ თანათავმჯდომარეს, კონფლიქტის რომელიმე მხარისთვის 

უპირატესობა არ მიუნიჭებია. პარიზი მკაცრად აკონტროლებდა შეიარაღების მიწოდებაში 

წონასწორობის დაცვას და არ შეუშლია ხელი ბაქოსთან დაახლოებისთვის, როგორც 

ეკონომიკურ, ისე კულტურულ ასპექტებში. ანალოგიური მიდგომა ჰქონდა საფრანგეთს 

რუსეთ-საქართველოს 2008 წლის ომის დროსაც, პრეზიდენტ სარკოზის შუამავლობისას. 

მან კონფლიქტის სტაბილიზაციისთვის მოსკოვს რეგიონში მისი ინტერესების 

გათვალისწინება აღუთქვა, ხოლო საქართველოს მიანიშნა, რომ ევროკავშირის მხრიდან 

შეიარაღებული დაპირისპირების გაგრძელების შემთხვევაში მხარდაჭერა არ იქნებოდა. 

სარკოზის გეგმამ ერთ თვესაც კი ვერ გაუძლო: რუსეთმა ოკუპირებული ტერიტორიები 

„დამოუკიდებელ“ ქვეყნებად აღიარა. ასეთივე პოლიტიკა ჰქონდა საფრანგეთს უკრაინის 

ომის შემთხვევაშიც. 2014 წლის შემდეგ პარიზი ევროკავშირის სანქციებს მხარს უჭერდა, 

თუმცა „ნორმანდიის ოთხეულში“ მისი მთავარი საზრუნავი კონფლიქტის სტაბილიზაცია და 

ევროკავშირისა და რუსეთის ურთიერთობების ჩიხში შესვლის თავიდან არიდება იყო.      

მეორე მიზანი, რომელიც პირველთან არის ახლო კავშირში, ევროკავშირსა და 

რუსეთს შორის კეთილმეზობლური ურთიერთობების ჩამოყალიბება იყო. ჯერ კიდევ 

1999 წლის ნატოს პირველ გაფართოებამდე საფრანგეთმა წამოაყენა წინადადება 

რუსეთთან ხელშეკრულების გაფორმების თაობაზე. პარიზი ერთ-ერთ მხარდამჭერი 

და ინიციატორი იყო რუსეთისა და ნატოს საბჭოს შექმნის.40 პარიზი ჯიუტად ცდილობდა 

კრემლთან ურთიერთობების გაღრმავებას, როგორც უცხოური ინვესტიციების გაზრდით, 

ისე მოსკოვისთვის სამხედრო პროდუქციისა და შეიარაღების მიწოდებით, 2008 წლის 

ომის შემდეგაც კი. ასეთ ნეიტრალურ პოზიციას მიაწერენ საფრანგეთის მიღწევებს 

თბილისსა და მოსკოვს შორის მედიაციაში.41 რუსეთთან შეთანხმება მიაჩნდათ პარიზში 

სხვა „გაყინული“ კონფლიქტების მოგვარებაშიც. ამ მიდგომამ პირველი ცვლილებები 

2014 წლის შემდეგ განიცადა, როცა საფრანგეთი ევროკავშირის სანქციებს შეუერთდა, 

მიუხედავად შიდაპოლიტიკური განხეთქილებისა (პარლამენტის ქვედა პალატამ მხარი 

დაუჭირა რუსეთისთვის სანქციების მიხსნის რეზოლუციას 2016 წელს).42 მიუხედავად 

ამ ცვლილებებისა, საფრანგეთის მიზნად უკრაინის დახმარების ნაცვლად კვლავაც 

კონფლიქტის სტაბილიზაცია რჩებოდა. რუსეთის მნიშვნელობა საფრანგეთის საგარეო 

პოლიტიკისთვის შეიძლება განისაზღვროს იმ ფაქტითაც, თუ რამდენად განსხვავებული 

აღმოჩნდა რეგიონის კიდევ ერთ საკვანძო მოთამაშესთან, თურქეთთან, ურთიერთობების 

ბედი, რომელიც შიდაპოლიტიკურ დღის წესრიგს “შეეწირა“ 2000-იანი წლების 

დასაწყისში.   

მესამე და ბოლო მიზანი საფრანგეთის სხვა ევროპულ ქვეყნებთან თანამშრომლობის 

გაძლიერება იყო. ამ მხრივ პარიზის მთავარი პარტნიორი რეგიონში რუმინეთია, 

რომელთანაც თავდაცვის სფეროში თანამშრომლობის ნაყოფი ჩინკუს სამხედრო 

40 Rieker, French Foreign Policy in a Changing World, 68–69.

41 Ibid.

42 Ibid, 76.

ბაზის დაფუძნება იყო.43  გასული რამდენიმე წლის განმავლობაში პარტნიორული 

ურთიერთობები მნიშვნელოვნად გაუმჯობესდა საბერძნეთთან, რაც ხმელთაშუა ზღვის 

აღმოსავლეთში ინტერესთა თანხვედრამ განაპირობა. ეს თანამშრომლობა ნატოსგან 

დამოუკიდებელ კონტექსტში შეიძლება განვიხილოთ, რადგან საბერძნეთისა და 

საფრანგეთის ორმხრივი თავდაცვის ხელშეკრულება ნატოს ფარგლებში ნაკისრ 

ვალდებულებებზე პრიორიტეტულია.

პოლიტიკის სათავე

ამ ნაწილში ჩვენ შევეცდებით დავადასტუროთ, რომ საფრანგეთის შავი ზღვის პოლიტიკას 

ეკონიმიკურ ან შიდაპოლიტიკურ ფაქტორებზე მეტად ისტორიული ფაქტორი განაპირობებს. 

როგორც აღვნიშნეთ, რუსეთისა და საფრანგეთის ურთიერთობები არაერთ საუკუნეს 

ითვლის. მიუხედავად ამისა, ეს ვერ იქნება ყველაზე მნიშვნელოვანი ასპექტი, რომელიც 

საბჭოთა კავშირის დაშლის შემდეგ დამკვიდრებულ ფრანგულ მიდგომას ახსნიდა. ამ 

მიდგომის ასახსნელად ყველაზე ხელსაყრელი კონცეფცია „გოლო-მიტერანდიზმი“ 

იქნება, რომელიც საგარეო პოლიტიკის იმ ზოგად მიმართულებას აღწერს, რომელსაც 

საფრანგეთის მეორე მსოფლიო ომის შემდგომი ორი პრეზიდენტი შარლ დე გოლი 

და ფრანსუა მიტერანი მისდევდნენ. ამ კონცეფციას საფუძვლად უდევს იდეა, რომლის 

თანახმად „საფრანგეთმა უნდა სპეციფიური როლი ითამაშოს, რისი მიღწევაც მხოლოდ 

ალიანსების დამოუკიდებელი სისტემის შექმნით არის შესაძლებელი, რომლებშიც 

მოკავშირეთა გადაწყვეტილებები და პოლიტიკა ყოველთვის ერთმანეთს არ 

ემთხვეოდეს“.44 სხვაგვარად რომ ვთქვათ, საფრანგეთი ცდილობს შექმნას სივრცე ისეთი 

საგარეო პოლიტიკისთვის, რომელიც ნაკლებად დამოკიდებული იქნება შეერთებულ 

შტატებზე ან ნატოს რომელიმე სხვა ქვეყანაზე. შეჯამების სახით შეიძლება ითქვას, 

რომ საფრანგეთი ცდილობს შეინარჩუნოს ევროპული და საერთაშორისო წესრიგის 

სტაბილურობა, რომელიც მის მძლავრ ინსტიტუციონალურ გავლენას უზრუნველყოფს 

(გაეროს უშიშროების საბჭოს მუდმივი წევრობა დ ა.შ.), გააძლიეროს ევროკავშირის 

საერთაშორისო პოზიცია და საკუთარი პოზიცია ევროპული ბლოკის შიგნით. 

ზოგადი პოლიტიკისა და მიზნების გაგება გვეხმარება იმის გაგებაში, თუ რატომ იქცევა 

საფრანგეთი შავი ზღვის რეგიონში ისე, როგორც იქცევა. რუსეთთან დაახლოების 

მცდელობები გაგებული უნდა იქნეს, როგორც ევროკავშირის სამეზობლოს 

დაშოშმინებისადმი მისწრაფება, რათა მის პერიფერიაზე მომხდარი კრიზისებით დასუსტების 

ნაცვლად ევროკავშირმა საკუთარი თავის გაძლიერება და კონსოლიდაცია მოახერხოს. 

გარდა ამისა, პარიზის ხედვაში რუსეთთან შეთანხმების მიღწევა შეამცირებს შეერთებული 

შტატების ევროპულ თეატრზე ჩართულობის აუცილებლობას და გაზრდის ევროპის 

ავტონომიურობის ხარისხს. ევროკავშირის ქვეყნებთან ძლიერი ორმხრივი ურთიერთობების 

ჩამოყალიბებამ ხელი უნდა შეუწყოს ევროპული ერთიანობის განმტკიცებას თავდაცვის 

საკითხებში, რამაც ნატოზე დამოკიდებულების შემცირება უნდა გამოიწვიოს. 

43 Vincent, ‘A Cincu, en Roumanie, l’armée française finalise sa principale base sur le flanc est de l’Europe, où 750 soldats 
sont déployés’.

44 Boniface, ‘Why the concept of Gaullo-Mitterrandism is still relevant’.

შედარებისთვის, საფრანგეთის რეგიონული პოლიტიკის ჩამოყალიბებაში გაცილებით 

ნაკლები მნიშვნელობა ენიჭება ეკონომიკურ ურთიერთობებს. მიუხედავად მეტ-ნაკლებად 

მჭიდრო ეკონომიკური ურთიერთობებისა რეგიონის ამა თუ იმ ქვეყანასთან, შავი ზღვის 

გარშემო არ არსებობს ქვეყანა, რომელიც ეკონომიკურად საფრანგეთზეა დამოკიდებული 

ან პირიქით. საფრანგეთი სიდიდით მეცხრე ექსპორტიორია უკრაინაში, მეექვსე რუსეთში, 

მეთორმეტე საქართველოში, მეშვიდე თურქეთში და რუმინეთში და ა.შ. არცერთ ამ 

ქვეყანასთან საფრანგეთი იმდენად ინტეგრირებული არ არის, როგოც ეს საბერძნეთის ან 

იტალიის შემთხვევაშია.45 გარდა ამისა, რუსეთიდან და აზერბაიჯანიდან ბუნებრივი გაზისა 

და ნავთობის იმპორტის მოცულობა მცირეა, მათზე სხვა ევროპულ ქვეყნებთან შედარებით 

სუსტი ენერგოდამოკიდებულების გამო.46 2000-იანი წლების დასაწყისიდან საფრანგეთის 

ბუნებრივი აირით ყველაზე მსხვილი მომმარაგებელი ნორვეგიაა.47 პარიზს მოსკოვსა და 

ბაქოსთან გერმანიისგან ან იტალიისგან განსხვავებული ურთიერთობა აქვს. საფრანგეთს 

ამ ქვეყნებთან ძლიერი საინვესტიციო ურთიერთობები აქვს. ყველაზე მეტი ფრანგული 

ინვესტიცია 21-ე საუკუნის დასაწყისიდან რუსეთში მიემართებოდა და ეს ტენდენცია 2014 

წლამდე გრძელდებოდა. ეკონომიკური ფაქტორების მეორად მნიშვნელობას აჩვენებს 

პარიზის გადაწყვეტილებას რუსეთის წინააღმდეგ დაწესებულ სანქციებს შეერთებოდა.

ჩვენ უკვე ვიხილეთ მაგალითები, როცა ფრანგული შიდა პოლიტიკის დღის წესრიგი საგარეო 

პოლიტიკის ცვლილებებს იწვევდა: ასეთი იყო თურქეთთან ურთიერთობა.48 უნდა აღინიშნოს, 

რომ შავი ზღვის რეგიონის შემთხვევაში ეს გამონაკლისია. როგორც შემდგომში ვიხილეთ, 

ფრანგული საზოგადოების განწყობები დაბრკოლებად არ ქცეულა რუსეთზე ეკონომიკური 

45 Data from https://www.tresor.economie.gouv.fr/tresor-international.

46 Eurostat, ‘EU Energy Mix and Import Dependency’.

47 Commissariat général au développement durable, ‘Gaz naturel’.

48 Billion, ‘France - Turquie : Entre Tensions et Normalisations…. De La Difficulté de Parvenir à Une Relation Apaisée’, 72.

https://www.tresor.economie.gouv.fr/tresor-international

სანქციების დაწესებისთვის ან სხვა მნიშვნელოვანი გადაწყვეტილებების მიღებისთვის. მთიანი 

ყარაბაღის კონფლიქტთან მიმართებით საფრანგეთის პოზიციაზე გავლენა ვერ მოახდინა 

ფრანგული საზოგადოების დიდი ნაწილის დადებითმა განწყობამ სომხეთის მიმართ. პარიზის 

პოზიციას ცვლილება 2022 წელს რუსეთის უკრაინაზე თავდასხმის შემდეგ დაეტყო, რაც 

იმის მანიშნებელია, რომ ამის მიზეზი კვლავაც გეოპოლიტიკური ცვლილებები იყო და 

არა საზოგადოებრივი განწყობა. თურქეთის გარდა, იყო მხოლოდ კიდევ ერთი შემთხვევა, 

როცა შიდა პოლიტიკის ფაქტორმა შავი ზღვის ქვეყნებთან ურთიერთობაზე იმოქმედა: 

ეს რუმინეთისა და ბულგარეთის შენგენის ზონაში შესვლისადმი პარიზის ხანგრძლივი 

წინააღმდეგობა იყო.49 ამგვარად, შეგვიძლია ვივარაუდოთ, რომ შიდა პოლიტიკა გავლენას 

მხოლოდ უკიდურესი პოლიტიზირების შემთხვევებში ახდენს გავლენას საფრანგეთის საგარეო 

პოლიტიკაზე. მოყვანილი ორი მაგალითის შემთხვევაში ეს იმიგრაციის საკითხი. გარდა 

ამისა, ორივე შემთხვევა დაკავშირებული ევროკავშირთანაც იყო. საფრანგეთის ევროპული 

ინტეგრაციის ხარისხის გათვალისწინებით, თამამად შეიძლება ითქვას, რომ ევროპული 

პოლიტიკა საფრანგეთის საშინაო და საგარეო პოლიტიკის შუალედურ ხასიათს ატარებს 

და ორივე დღის წესრიგის ელემენტებს შეიცავს. ამავე დროს, მას დიდი გავლენა არ აქვს 

ნაკლებად პოლიტიზირებულ საკითხებზე. მიუხედავად პარლამენტის მცდელობებისა გავლენა 

მოეხდინა ფრანგული დიპლომატიის გადაწყვეტილებებზე, აღმასრულებელ ხელისუფლებას 

არასდროს დაუშვია მისი კომპეტენციის სფეროში შეჭრა. 

დასკვნის სახით შეიძლება ითქვას, რომ საფრანგეთის შავი ზღვის პოლიტიკას ამოძრავებს 

საერთაშორისო ასპარეზზე პარიზის მიერ დასახული ზოგადი ამოცანები: სამეზობლოში 

სტაბილურობის შენარჩუნება ევროკავშირის ავტონომიის შესანარჩუნებლად და ბლოკში 

საკუთარი პოზიციის გასაძლიერებლად. შიდა პოლიტიკის დღის წესრიგი გარკვეულ როლს 

მხოლოდ იმ შემთხვევებში თამაშობს, როცა საკითხი პოლიტიზირების მაღალი ხარისხის 

მატარებელია. ეკონომიკური ფაქტორები ნაკლებ მნიშვნელობას ატარებს.        

IV შავი ზღვის პოლიტიკის 
მომავალი

2022 წლის თებერვალში უკრაინის წინააღმდეგ სამხედრო აგრესიის დაწყების შემდეგ 

საფრანგეთის რეგიონალურმა პოლიტიკამ მნიშვნელოვანი ცვლილება განიცადა. 

მიზეზის ხილვა მარტივია: ის მიზნები, რომლებიც ამ პოლიტიკას წარმართავდა, 

ახლო და საშუალო ვადიან პერსპექტივაში აქტუალური აღარ იყო. სტაბილურობის 

ყველა პერსპექტივას წერტილი 24 თებერვალს დაესვა, გამოირიცხა ევროკავშირსა 

და რუსეთს შორის პოლიტიკური შეთანხმების მიღწევა. საფრანგეთმა უკრაინის 

49 Reuters, ‘France against Romania, Bulgaria Joining Schengen Zone’.

მიმართ ღია მხარდაჭერა გამოხატა. პარიზმა მხარი დაუჭირა რუსეთზე უმკაცრესი 

ეკონომიკური სანქციების დაწესებას (საფრანგეთის ფინანსთა მინისტრმა „რუსეთის 

ეკონომიკის ჩამონგრევის“ პირობა დადო50), დაიწყო უკრაინისთვის შეიარაღების 

მიწოდება. საფრანგეთის სამხედრო დახმარება დასავლეთის სხვა ქვეყნების მსგავსად 

მნიშვნელოვანი არ ყოფილა და 2022 წლის ბოლოსთვის 500 მილიონს ევროს აღწევდა, 

როცა პოლონეთის და გერმანიის შემთხვევაში ეს 1.8 მილიარდი და 2.3 მილიარდი ევრო 

იყო.51 ამავე დროს, თუ საფრანგეთის წილს ევროკავშირის მიერ გაწეულ დახმარებაში 

გავითვალისწინებთ, მისი ოდენობა დასავლეთის ქვეყნებს შორის ყველაზე მაღალია და 

7.39 მილიარდ ევროს აღწევს.52 უკრაინის საკითხისადმი მიდგომის ცვლილების გარდა, 

შეიცვალა პარიზის დამოკიდებულება სომხეთის მიმართაც.53    

ჯერ კიდევ თვალშისაცემია 2022 წლის თებერვლამდე არსებული პოლიტიკის ელემენტები. 

მათი ნაწილია მაკრონის მრავალგზის გაკეთებული განცხადებები პუტინის „დამცირების“54 

თავიდან აცილების და რუსეთისთვის უსაფრთხოების გარანტიების მიცემის შესახებ.55 

მიუხედავად რუსეთთან უახლოეს მომავალში შეთანხმების მიღწევის გამორიცხვისა, 

პარიზის ინარჩუნებს რწმენას ისეთი შეთანხმების აუცილებლობაში, რომელიც 

ევროპელებთან ერთად რუსეთსაც დააკმაყოფილებს. საფრანგეთი არ იზიარებს 

რუსეთის უპირობო და კატასტროფული მარცხის აუცილებლობას. უკრაინაში გაჩაღებულ 

სრულმასშტაბიან ომს არ შეუცვლია საფრანგეთის საგარეო პოლიტიკის გრძელვადიანი 

მიზნები შავ ზღვაში და სხვა რეგიონებში. ის ცვლილებები, რომლებიც უკრაინის ან 

სომხეთის შემთხვევაში ვიხილეთ, მიანიშნებს საფრანგეთის შავი ზღვის სხვა ქვეყნებთან 

ორმხრივი ურთიერთობების განვითარების შესაძლებლობებს.    

დასკვნა

როგორც ვიხილეთ, რთულია შავი ზღვის რეგიონში საფრანგეთის თანმიმდევრული 

და სპეციფიური სტრატეგიის გამოკვეთა. საფრანგეთის მოქმედება თანხვედრაშია 

ევროპული პოლიტიკის ზოგად მიზნებთან: ევროკავშირის და მასში საფრანგეთის როლის 

გაძლიერებასთან. გარემოებათა გამო, პარიზის პოზიციამ ევოლუცია განიცადა 2014 

წლის და 2022 წლის თებერვლის შემდეგ, თუმცა, ამ ეტაპზე, საფრანგეთის პოლიტიკის 

ძირითადი პრინციპები კვლავაც უცვლელია.     

50 RFI, ‘Former Russian President Calls out French Finance Chief over Economic War Claim’.

51 Bushnell et al., ‘Ukraine Support Tracker’.  

52 Ibid.

53 Kucera, ‘UN Security Council Opts Not to Issue Statement on Karabakh Blockade’.

54 Reuters, ‘Russia Must Not Be Humiliated despite Putin’s “historic” Mistake, Macron Says’.

55 Cohen, ‘Security Guarantees for Russia Are an “Essential” Part of Any Peace Talks, Macron Says.’

